               Бәширова Римма Рифкать кызы 
Мөслим муниципаль районы Октябрь башлангыч мәктәбенең башлангыч класслар укытучысы

Тема: Киләчәк заман хикәя фигыль.
Максат: Хәзерге һәм үткән заман хикәя фигыльләрне үзләштерү дәрәҗәсен тикшерү, киләчәк заман хикәя фигыль формасын өйрәнү; аны дөрес һәм сөйләмдә урынлы куллана, төрле заман формаларын төгәл файдаланып сөйләү күнекмәләрен бирү, укучыларда үзара ярдәмләшү хисләре, бер – береңә хөрмәт тәрбияләү.
        Җиһаз: компьютер (слайдлар), проектор, карточкалар.

        Материал: дәреслек, газета – журнал материаллары.

Дәрес төре: катнаш.
Дәрес тибы: яңа материалны аңлату.
Дәрес барышы:
I. Оештыру моменты. Уңай психологик халәт тудыру.

· Исәнмесез, балалар! Хәерле көн. Тышта барыгыз да күргәнегезчә кыш ае. Бар җирдә аклык, сафлык хөкем сөрә. Мин сезгә табигатьнең аклык, сафлык нурларын күңелегезгә иңүен телим. Менә шундый теләк – омтылышлар белән , эшләребез хәерле булсын дип , дәресебезне башлыйбыз.

Бүген безнең татар теле дәресе. Дәресне мин, Римма апагыз алып барырмын.

II. Дәреснең максаты белән таныштыру.

Укучылар, алдагы дәресләрдәге алган белемнәрегезгә таянып, хәзерге һәм үткән заман хикәя фигыль турында  белгәннәрегезне искә төшерербез.

Мин сезне төркемнәргә бүләм (3 төркемгә бүләм, бер укучыны күзәтүче итеп куям). Син, ..., укучыларның җавапларын тыңлап, аларның дөреслегенә игътибар итәргә тиеш. Эшне башлыйбыз. Хәзер мин сезгә сораулар язылган карточкалар таратам, сез аларның сорауларын укып, җавапны бергәләп табарсыз (бер минут вакыт бирелә).

1 нче төркем. Хикәя фигыльнең нинди заманнарын беләсез? Хәзерге заман хикәя фигыль нинди сорауларга җавап бирә? Мисаллар әйтегез.
2 нче төркем. Үткән заман хикәя фигыль ничә төрле була? Сорауларын әйтегез. Мисаллар әйтегез.
3 нче төркем. Дәвам ит.

Мин уйнадым.        Без   ... .

Син   ... .                    Сез   ... .

Ул   ... .                       Алар   ... .

1 нче төркем әзер, җавапны тыңлыйбыз (укучылар җавабы). 

Ә син,..., бу җавап белән килешәсеңме? (күзәтүче җавабы).
Әйе, балалар, хикәя фигыльнең заманнары бар. Хәзерге заман хикәя фигыль нишли? соравына җавап булып килә. (проекторда чыга)

[image: image1.emf]Нишли?

Шу – а, уйн(а) – ый,

әвәл(ә) – и, 

көл - ә


2 нче төркем әзер, аларның җавапларын тыңлыйбыз. Сезгә сүз бирелә (укучылар җавабы).
Син,..., аларның җаваплары белән килешәсеңме? (күзәтүче җавабы).
Әйе, чыннан да, үткән заман хикәя фигыльнең 2 төре бар. 1 нче төре нишләде?, 2 нче төре нишләгән? Соравына җавап бирә. (проекторда чыга)

3 нче төркемне тыңлыйбыз. ..., җаваплары дөресме? (күзәтүче җавабы).
Чыннан да, хикәя фигыльләр зат – сан белән төрләнәләр.(проекторда 
күрсәтелә) 

Балалар, гомуми нәтиҗә чыгарабыз. Барыбыз да монда карыйбыз, хәтерегезгә салып куегыз.

(проекторда күрсәтелә)

III. Уку мәсьәләсен кую һәм чишү. 

 Җөмләләр проекторда чыга:

Балалар җөмләләрне игътибар белән укыгыз, фигыльләрне табыгыз.

-  Алар нинди сорауга җавап бирә? (нишләр? нишләячәк?)

- Игътибар итегез әле, бу фигыльләр нинди кушымчалар ялганып ясалганнар. (-әр, -ер, -ачак)
-  Бу фигыльләр кайчан үтәләчәк эш – хәлне белдерә? 

Әйе, балалар, дөрес, алар киләчәктә, ягъни сөйләү вакытыннан соң булачак эш – хәлләрне белдерә.

Димәк, без бүгенге дәрестә нәрсә турында сөйләшәбез? (киләчәк заман хикәя фигыль турында)(проекторда схема күрсәтелә)

- Игътибар белән карагыз. Фигыльләр нишләр? нишләячәк? сорауларына җавап булып килде. Шушыннан чыгып, киләчәк заман хикәя фигыльнең ике төре булуын беләбез.

1 нче төре – фигыль нигезенә -ар/-әр/-р, -ыр/-ер.

2 нче төре – фигыль нигезенә  -ачак/- әчәк, - ячак/- ячәк кушымалары ялгана.
Болар һичшиксез үтәләчәк эш – хәлне белдерәләр.

IV. Физминутка. Эш коралларын әйтеп төрле хәрәкәтләр ясыйлар.
V. Күнекмәләр өстендә эш.

1. Хәзер, дәфтәрләрне ачып, числоны язабыз.Мин сезгә карточкалар таратам. Сез андагы җөмләләрне күчереп языгыз һәм киләчәк заман хикәя фигыльләрнең тиешле кушымчасын күрсәтегез. 

           Хәйдәр елгадан балык тот... . Ул аны үзенең яраткан песиенә тиз генә бирмә... . Песи арт аякларына басып кара..., үрел..., шаяр... . Соңыннан Хәйдәр, әлбәттә, бир... .
Бер укучы тактада эшли. Дөреслек чагыштырып тикшерелә.

Тактадагы укучы җөмләне укый, кушымчаны әйтә.

Укучылар, ә сезнең эшләрегез туры киләме? (өстәл артында утырган укучыларның җаваплары)

2. Ә хәзер төркемнәрдә эшләп алабыз. Мин сезгә фигыль язылган сүзләр бирәм: 1нче төркемгә кайтыр сүзен, 2 нче төркемгә - эшләячәк сүзен, 3 нче төркемгә - укыячак сүзе. Бу фигыльләрне зат – сан белән төрләндерегез (укучыларның төркемнәрдә эшләүләре).

Төркемнәрнең җаваплары.  
VI. Рефлексия.

Сез бүгенге дәрестә нәрсәләр белдегез? (Хикәя фигыльләрнең сорауларын, заманнарын, зат – сан белән төрләнешен.) (проекторда күрсәтелә)

Проекторда схема чыга. Шушы схема буенча хикәя фигыльләр турында сөйләп күрсәтегез.

VII. Белемнәрне бәяләү ( Тулы җавап биргән укучыларга билгеләр куела.)
Өй эше бирү.

Өй эше ике вариантта бирелә:

1. Киләчәк заман хикәя фигыльнең ике төрен ясап язарга.

2. “Минем гаиләм” темасына 4 җөмлә төзергә.

(Өй эше карточкаларга язылып һәр укучыга да бирелә)
